საქართველოს
ცას



სიკვდილის შემდეგ სიცოცხლე 

დამბადებულმა, თუ ლექსთა დედამ, 
ამ ქვეყანაზე გაგვაჩნია რა, 
ზოგს - 
ქონდრის ტანი გვიბოძა ბედად, 
ზოგი - 
სიმაღლით გაგვაჩინარა. 

ზოგს რა მეტყველი ჩაგვიდგა ენა, 
ზოგს დაგვიბედა უთქმელი ბაგე, 
და ვმღერით მაინც ამ მზის ქვეს ყველა 
პირველი სიტყვის ამოთქმის აქეთ... 

აგვიყოლია გზამ მარადისმა, 
სადაც წამია თვით წელიწადი, 
და ვმღერით, ვნატრობთ 
ჩვენ გულისხმა 
გაშუქდესწმინდა სიმღერის მადლით; 

რომ გვექცეს აღთქმულ ბედნიერებად 
გზა, მიმავალი სიკვდილისაკენ, 
რამდენი ვერცხლიც თმას გაერევა, 
იმდენი ოქრო დასცვივდეს ბაგეს; 

რომ შევწიროთ უკვდავ ოცნებას, 
ღიმილით გავვლოთ გზა საარაკო, 
დიადმა აწმყომ გვიკურთხოსენა 
და მომავალთან გვალაპარაკოს! 

დამბადებელმა და ლექსთა დედამ
უკვდავის სხივით ვინ გააშუქა?
სიკვდილის შემდეგ სიცოცხლე ბედად 
ვინ იცის, ჩვენგან რომელს აჩუქა?! 

ვინ იცის, ჩვენში რომელს უბოძა 
გულში ნათქვამი და ნავედრები? 
შევნატრით რჩეულს, 
რომლის კუბოსაც 
თავს დაადგება ნათლის სვეტები... 

მაინც არ ვცხრებით, 
და ვმღერთი ისე, 
თითქოს სიმღერა ჩვენი სისხლია, 
რადგან სიცოცხლე ამ დიად მზის ქვეშ
ჩვენ უსიმღეროდ არ შეგვიძლია! 

1940 წ. 
თვალადი. 


საქართველოს ცას 

საქართველოს ცას თვალს ვერ ვაშორებ, 
თუ მოვაშორებ, წამსვე მაჟრჟოლებს... 

მე მისი ეშხით ვარ ნამეხარი, 
ვარ მისი უღლის ალალი ხარი. 

მე მისი ბუხრის ვარ ნაპერწკალი, 
ფრთამოტეხილი მისთვის მერცხალი. 

მე მიყვარს მისი აწმყოც და ხვალეც, 
მე მისთვის გუშინ სისხლი დავღვარე. 

მის ცას, მის მიწას თვალს ვერ ვაშორებ. 
თუ მოვაშორებ, ავად მაჟრჟოლებს... 

თუკი ავდარი მოავდრებია, 
მისთვის სიკვდილიც მომნატრებია. 

მე მისვამს მისი შხამიც და ღვინოც, 
შხამი მტანჯავდ, ღვინო მათრობდა, 
მაინც ვამბობდი ჩემს საღიღინოს, 
მაინც ეს გული იმ შხამს ნატრობდა. 

საქართველოს ცას თვალს ვერ ვაშორებ, 
თუ მოვაშორებ, წამსვე მაჟრჟოლებს. 

მის ქვეშ აგია ჩემი ჭილობი, 
ზედ დამდის სისხლი მისი ჭრილობის!... 
სამშობლოს, დედას მას ეძხიან - 
მაგრამ ის, ძმებო, ჩვენი ბალღია! 
ჩვენ ვართ მამები, ჩვენ ვართ დედები, 
მისი ნაღველი ჩვენი ჩრდილია, 
ჩვენ მის მომავალს ვეიმედებით, 
ის - საქართველო, ჩვენი შვილია!

ის უკვდავია, ჩვენ ვიხოცებით, 
მისი სიცოცხლის დიდი ოცნებით. 
ის უკვდავია, იცოცხლებს მარად, 
იცოცხლებს მისი ლურჯი კამარა! 

ის დაგვიტირებს, ის გამოარჩევს, 
ის გამოაჩენს გმირებს და ლაჩრებს... 

ჩვენი სიცოცხლის გულით მნატვრელი, 
ჩვენი საფლავი არის გამთხრელი... 
ჩვენი ბავშვების აკვნის გამთლელი - 
ის ჩვენი კუბოს არის გამთლელი, 
ჩვენს სამარეზე ცრემლის დამყრელი, 
ჩვენს გულზე წმინდა მიწის დამყრელი! 

1939 წ. 
თვალადი. 

